
“Our survival, our humanity, our worldview and language, 
our imagination and spirit, our very place in the world 

depends on our capacity to act for ourselves, to engage in the 

Dedikatória 

 

Ba saudozu sira ne’ebé fakar raan mak rega liberdade nia 
abut no hatuur sakrifísiu koletivu ne’ebé sai ona aliserse sólidu ba rai 
lulik Timor-Leste nia soberania.  

Ba funu-na’in Falintil ne’ebé marxa ho aten-brani hamutuk 
ho komandante L7 i husik iis ikus iha nia sorin iha kampu batalla ─ 
imi-nia moris la remata iha mate, tan espíritu imi-nian moris iha livru 
ida-ne’e nia pájina sira hodi kontinua lian iha memória rezisténsia.  

Omenajen espesiál rezerva ba L7 nia alin biolójiku sira: 
Pedro Gama “Kadomi”, Carolino Gama “Loirubi”, Paulino Gama 
“Mauk Moruk”, no mós subriñu Marcelino “Teki” ─ sira-nia 
sakrifísiu ilustra L7 nia lakon pesoál boot tebes no sai sasin todan ba 
família ida nia sakrifísiu oferese ba luta patriótiku. Sira-nia luta la’ós 
grava de’it iha krónika funu nian, maibé prega kle’an iha família nia 
fuan, nu’udar testamentu íntimu ida ba isin no raan ne’ebé fakar ho 
vontade tomak ba libertasaun. 

Ba Andre da C. Belo “L4”, ne’ebé ho aten-brani asumi 
lideransa no lori ahi funu nian ba Sagrada Família sai organizasaun 
masa ne’ebé halibur ema barak hodi  reziste okupasaun. Obra ida-
ne’e dedika mós ba Sagrada Família nia lider sira seluk no membru 
sira ne’ebé  reziste iha mahon frente klandestina nian, balun monu 
iha dalan klaran molok jornada rezisténsia remata i balun fali mate 
depoizde ukun-an. 

Ba eroi naran laek sira: soldadu Falintil, membru Sagrada 
Família, no ain-tanan sira iha foho ─ maioria lahatene lee no 
hakerek, maibé oferese aihan ba Falintil no subar sira. Sira-ne’e eroi 
ne’ebé dalabarak ema la hateke hetan no sira-nia identidade anónimu 
iha literatura no diskursu ofisiál sira kona-ba rezisténsia. Livru ida-
ne’e hakerek ho domin ba imi hotu! Ida-ne’e nu’udar tentativa ki’ik 
ida atu fó valór ba imi-nia sakrifísiu koletiva ne’ebé sai dívida boot 
ne’ebé Timor-Leste nunka bele selu fali. Husi pájina sira livru ida-
ne’e nian, sai omenajen solene ida ba imi-nia aten-brani, domin, fiar 
ba rai lulik ida-ne’e, no ba liberdade ne'ebé imi kria ho imi-nia moris 
rasik. 

Ba jerasaun foun sira ─ dedikasaun ida-ne’e nu’udar ahi 
klaak ne’ebé pasa ba imi-nia liman. Ahi klaak ne’e moris husi terus 
no matan-been barak. Agora, imi-nia knaar atu aguarda didi’ak, hodi 
nune’e, Timor-Leste nia istória sai nafatin istória nakonu ho 
reziliénsia, dignidade, no esperansa. 

Ikus liu, ba rai lulik Timor ─ ita-boot nia foho, ai-laran, no 
mota sira ne’ebé la’ós de’it sai sasin solene, maibé hakuak luta naruk 
ida-ne'e, hemu ita-boot nia oan sira-nia matan-been, kosar, no raan, 
i agora kaer metin mehi husi ema hotu ne’ebé bolu ó nu’udar sira-
nia uma. 

Livru ida-ne’e oferese ba imi! 

Agradesimentu 

 

Istória ho magnitude hanesan ne’e la’ós ema ida de’it mak 
hakerek; nia moris husi memória koletiva, liuhusi sasin barak ne’ebé 
fo-an ba rezisténsia hasoru okupasaun. Inisiativa ida-ne’e hola parte 
ba esforsu atu dezenvolve kuñesimentu istóriku liuhusi dokumenta 
esperiénsia moris no memória rezisténsia, ho foku partikulár ba 
komandante L7 nia viajen estraordináriu iha frente armada, no 
frente klandestina ─ liuhusi Organizasaun Rezisténsia Sagrada 
Família (ORSF). Aleinde hanesan narativa istóriku ida, obra ida-ne’e 
nu’udar monumentu patriótiku ida-ne’ebé la’ós harii ho fatuk, maibé 
kria ho liafuan, esperiénsia moris, no memória mai husi L7 no 
patriota sira ne’ebé hamriik hamutuk ho nia iha filleira ida durante 
rezisténsia. Monumentu ida-ne’e konstrui atu kontinua fó-moris ba 
sira-nia sakrifísiu no korajen hodi jerasaun foun sira kontinua hetan 
inspirasaun.  

Esforsu hakerek livru ida-ne’e reprezenta pasu inisiál ne’ebé 
finaliza ona tanba kontribuisaun jenerozu husi entidade no individu 
oioin. Tanba ne’e, ami prinsipalmente agradese governu Timorense 
liuhusi Gabinete de Apoio a Soçiedade Civil ne’ebé fornese apoiu 
finanseiru, liuhusi Fundação L7. Ami mós fó obrigadu ba tulun 
finanseiru mai husi Sr. Masimiliano Fornari ─ jornalista Italianu ida-
ne’ebé konsege fotográfikamente dokumenta L7 nia atividade 
armada balun durante funu.  

Núkleu husi peskiza ida-ne’e harii husi narativa istóriku sira 
ne’ebé patriota barak partilla ho hakerek-na’in sira. Tanba ne’e, ami 
hato’o apresiasaun sinseru ba sira hotu inklui responsável kaixa, 
estafeta, no kombatente sira tomak ne’ebé fahe istória kona-ba 
esperiénsia funu nian hamutuk ho L7 no ORSF. Entrevista  ho sira 
la’ós de’it halo validasaun ba informasaun balun, maibé konstrui 
narativa kompreensiva kona-ba eventu istóriku oioin. Lahó sira-nia 
apoiu, obra ida-ne’e imposivel atu finaliza. Entre sira, ami fó 
agradesimentu espesiál ba jenerál Lere Anan Timur ne’ebé 
disponibiliza tempu hodi halo entrevista ho hakerek-na’in sira. Ami 
agradese mós L7 nia soldadu no nia maluk funu-na’in sira husi Forças 

